Мирхәйдәр Фәйзинең 115 еллык юбилеена

 багышланган әдәби-музыкаль кичә
                                                                                                                                                                                                  “Гөлбакчалы иҗат чишмәсе”
        Сәхнә плакатлар белән, гөлләр, чәчәкләр белән бизәлгән, декарацияләр хәзерләнгән. Халык җырларыннан, такмакларыннан торган магнитофон тасмасына язылган күңелле көйләр яңгырый.

         Кичә М.Фәйзинең “Галиябану” пьесасыннан бер күренеш белән башланып китә.

         Сәхнәгә алып баручы чыга.

          1алып баручы. Исәнмесез, кадерле дуслар!

          Без бүген сезнең белән Мирхәйдәр Фәйзинең 115 еллык юбилеена багышланган әдәби-музыкаль кичәгә җыелдык.

          2 алып баручы. М.Фәйзи ул – шагыйрь дә, хикәяче дә, тәрҗемәче дә, публицист та, халык җырларын туплаган, аларны өйрәнгән фольклорчы да һәм шушыларның барысына өстәп М.Фәйзи татар әдәбиятында беренче буларак музыкаль драма жанрына нигез салучы. Ул бик үзенчәлекле драматург буларак танылган каләм остасы. Шуңа күрә дә без бүгенге кичәбезне аның иҗатының таҗы “Галиябану” дигән музыкаль драмасы белән ачып җибәрдек.

           1алып баручы.  М.Фәйзи 1890нчы елның 1 ноябрендә Мостафа Фәйзуллин гаиләсендә унберенче бала булып дөньяга килә. Ишле гаиләдә туса да иркә булып, матур, бәхетле тормыш эчендә, авылның бай табигате: болыннары, әрәмәлекләре, челтер чишмәләре, кошлар моңы кочагында үтә аның сабый чагы.

            2 алып баручы.  Әлбәттә, авылның табигать кочагында эшләгән һәм ял иткән кешеләрнең дәртле җырлары һәм ашкынулы биюләре тумыштан әдәбиятка, музыкага сәләтле бала йөрәгендәге нәфис орлыкларның шытып китүенә зур этәргеч була. Сезнең игътибарга “Күмәк бию” башкарыла.

             1 алып баручы.  Хөрмәтле дуслар, сезнең игътибарга язучының иң элек язган “Табигать серләре” прозасыннан өзек  (салмак кына көй фонында укыла, ахырында көй көчәя һәм татар халык көйләренә тезмә уйналып уза, баянда).

             2 алып баручы. М. Фәйзи беренче өйрәнчек шигырьләрен һәм кечкенә пьесаларын 14-15 яшьләрендә үк яза башлый. Уникенче, унөченче елларда аның ике кечкенә шигырьләр җыентыгы басылып чыга, шуннан соң ул шигырьләр язгаласа да, аларны аерым җыентык итеп чыгармый.

               Гөлләр өздем,

               Кәгазьләргә тездем...

               Кайдан өздең – димсең?

               Күңелемнән!

               Үз күңелемдә гөлләр бакчасы бар...

       Кадерле дуслар, без бүгенге кичәбезне “Гөлбакчалы иҗат чишмәсе” дип исемләдек һәм бүген менә шушы бакчаның җимешләрен сезгә бүләк итәбез.

      Шагыйрьнең  “Үткән вакыт” шигыре.

      1 алып баручы. М.Фәйзи табигать гармониясендә дөнья матурлыгын эзли. Табигатькә мәхәббәтен җырлый әдип.

      “Хәйран булам” шигыре.

      2 алып баручы. Һәркемгә дә туган ягы якын. М.Фәйзи өчен дә иң кадерле нәрсә- туган иле, туган халкы. Шушы кайнар хисләрен ул “Илем” шигыре аша безгә җиткерде.

            “Илем”, “Күгәрчен” шигырьләре.

       1 алып баручы. Кадерле дуслар, М.Фәйзинең “Җырчы Хәсәнгә” шигырен хәзер сезнең каршыгызга чыгачак җырчыбызга багышлыйбыз һәм М.Фәйзи иҗатының халыкчан булуына тагы бер инанырбыз.

        “Җырчы Хәсәнгә” шигыре.

         “Ай былбылым” җыры.    

  1нче укучы.  Мирхәйдәр Фәйзи кечкенәдән табигатькә, кешеләргә карата күзәтүчән була, халык җырларына, такмакларына, уен-биюләренә гашыйк була. Табигать гүзәллегеннән туган дәрт, сөю-сөелү хисе аны җыр-моң белән аеруча дуслаштыра. Ул җырлар җыя. Халык авызыннан 550 дән артык җыр язып алган. Тәртипсез чәчелеп ятып, кыйммәте, матурлыгы яшеренеп торган җырларыбызны тәртипкә салып җыентык төзегән. Халкыбызның төрле уеннарын, фольклорын өйрәнгән.

              “Халыкча” шигыре.

       1 алып баручы. Әби-бабаларыбыздан калган гореф-гадәтләрнең берсе – кич утыру. Кышкы озын кичләрдә кызлар җырлап, биеп каз канатлары сыдырганнар. Сезнең игътибарга кич утыруның бер күренеше – “Каз канаты сыдыру”. ( Фольклор күренеш). 

       2нче укучы. Мирхәйдәр Фәйзи бигрәк тә драматург буларак танылган язучы. Иҗатында аның төп игътибары драматургия, театрга бирелә. Аның баренче драма әсәрләре 19 яшь чагында ук матбугатта басылып чыга. “Чәчәкләр арасында”, “Бизәнү”, “Яшьләр алдатмыйлар” исемле комедияләре.

        3нче укучы. Мирхәйдәр Фәйзи сәхнә дөньясына гашыйк.Татарча спектакльләр куела башлаган чорларда Орск шәһәренә “Сәйяр” труппасы килә, менә шуның спектакльләрендә дә катнашып, тәҗрибәле актерлар белән көч сынап карый. Культура-агарту оешмалары – китапханәләр, клублар барлыкка килә һәм аларның беренче адымнары да М.Фәйзи исеме белән аерылгысыз бәйләнгән. Ул әдәбият һәм сәнгатьне армый-талмый пропагандалаучыга әверелә.Тыйнак һәм тыныч холыклы, кече күңелле, ярдәмчел егетне шәһәр яшьләре яраталар, башлап йөрүче буларак хөрмәт итәләр. Ул үзешчән сәнгатьнең тоткасы, артист та, режиссер да, мандолинада да уйный, шагыйрь дә һәм тәрҗемәче буларак та таныла.

          “Яшьләр алдатмыйлар” пьесасыннан өзек.

          4нче укучы.  Драматург Мирхәйдәр Фәйзи гомеренең күп өлешен Оренбург якларында үткәргән. Шул ук вакытта ул безнең Татарстан җирен дә үз иткән. Балтач районы Шода авылында яшәүче абыйсы Сәетгәрәй Фәйзуллинга кунакка килгәләп йөргән, ә Казан шәһәрендәге балалар китапханәсендә эшләгән чорда, җыен бәйрәмнәре вакытын туры китереп Шодада ял итәргә яраткан. Ул биредә үзенең атаклы “Галиябану”сын язу өчен илһам тапкан. Хәзерге вакытта Шода авылында язучының тууына 100 ел тулу уңаеннан ачылган музей эшли.

           5нче укучы. Мирхәйдәр Фәйзи кайда яшәвенә һәм эшләвенә, сәламәтлегенең нинди булуына карамастан, аңлы гомере буена диярлек көндәлек дәфтәрләре язып бара. Аның 70 дәфтәргә теркәлгән көнлек язмалары, төрле мәгълүматлар теркәлгән 11 блокноты һәм башка кайбер кулъязмалары Казан Дәүләт университетының Лобачевский исемендәге фәнни китапханәсендә, көнчыгыш кулъязмалары бүлегендә саклана. Аның иҗат гомеренә 20 ел тулып җитми, әмма ул үзен үлемсез итәрлек мирас калдыра. Аның исеме Габдулла Тукай, Галиәсгар Камал, Мәҗит Гафури, Шәриф Камал исемнәре белән янәшә тора. М. Фәйзинең халыкчан иҗаты, жанр төрлелеге, идея тирәнлеге, сәнгатьчә камиллеге югары баскычка күтәрелә.

            6нчы укучы. Мәшһүр драматург Мирхәйдәр Фәйзи яңа көч белән югарыга күтәрелгәндә, иҗаты яңа темалар һәм образлар балән байый барган вакытта 1928 елның 9нчы июлендә дөньядан китте.

          37 яшьлек кыска гына гомерендә ул 16 пьеса, берничә хикәя, 200гә якын шигырь язып өлгерә, рус теленнән 7 пьесаны татар теленә тәрҗемә итә, күп кенә фольклор материаллар җыя. М.Фәйзинең исемен татар халкы зур хөрмәт белән искә ала, пьесалары бүгенге көндә дә тамашачыларның күңелендә соклану уята, татар сәхнәсеннән төшми.

         2 алып баручы.  Мирхәйдәр Фәйзинең иҗатын гаять матур һәм гаҗәеп хуш исле чәчәккә тиңләп була. Алай гына да түгел, аның иҗаты төрле-төрле җимешләре мул булып пешкән бакчага тиң һәм менә без бүген шул җимешләрне авыз иттек кебек, чәчәкләре белән сокландык, таныштык, илһам алдык. М.Фәйзинең күпкырлы таланты алдында баш ими мөмкин түгел. Аның әсәрләре мәңге халык күңеленең түрендә сакланыр һәм пьесалары татар сәхнәсеннән төшмәс.

          “Чишмә янында” шигыре укыла.

         Барлык катнашучылар белән фольклор күренеш. 
